
Fitaovana Fiarovan-tena ho an’ny Mpiasan’ny Fahasalamana 

Malagasy Natolotry ny Governemanta Amerikana  
Nahazo fitaovana fiarovan-tena ny mpiasan’ny fahasalamana 

any amin’ny faritra 13 ahitana ny COVID 

ANTANANARIVO – Ny 11 marsa teo ny mpiasan'ny fahasalamana any amin'ny faritra 13 

eto Madagasikara miady amin’ny Covid-19 dia nahazo fanampiana, izay tena tsara 

fahatongavana tokoa : fitaovam-piarovana manokana (EPI) avy amin’ny governemanta 

amerikana hitandroana ny fahasalamany sy hanohizany ny asa fitsaboana ataony ho an’ny 

mararin'ny coronavirus no azon’izy ireo tamin’izany. 

Ohatra faka tahaka eo amin’ny fiaraha-miasan’i Etazonia sy Madagasikara ny fanomezana aro 

vava miisa 45.500, fonon-tànana 39.000, surblouse 2.600, aro kiraro 2.600, solomaso 650, 

fitsapana hafanana 650, combinaison 260, ary gel desinfectant 650 tavoahangy. Ny United 

States Africa Command no namatsy vola ireo fitaovam-piarovana ireo izay marihana fa vita eto 

an-toerana avokoa, raha toa ka ny Minisiteran'ny Fahasalamam-bahoaka malagasy no 

namantatra ireo faritra handray izany. Ny tetikasa IMPACT an’ny Sampandraharaha 

Amerikana misahana ny Fampandrosoana Iraisam-pirenena (USAID), tanterahan’ny Population 

Services International (PSI), kosa indray no hitsinjara ny fitaovana, izay iarahany amin’ny 

Biraom-paritry ny fahasalamana sy ireo tompon’andraikitry ny distrikan’ny fahasalamana. 

"Mpirahalahy mianala i Etazonia sy Madagasikara satria miezaka hiantoka ny fahasalaman'ny 

vahoaka Malagasy sy hiaro ireo mpiasan'ny fahasalamana miasa ho an'i Madagasikara", hoy ny 

Ambasadaoro amerikana Michael Pelletier. 

Ity no fanomezana faharoa nataon’ny United States Africa Command ho an'i Madagasikara 

iadiana amin’ny Covid. Tamin'ny volana jolay 2020 dia nanolotra aro vava 4.000 ho an'ny 

mpiasan'ny fahasalamana any Toliara sy Moramanga izy, naneho ny fiaraha-miasa matotry ny 

governemanta amerikana hatramin’izay amin’i Madagasikara sy ny fanohanany hatrany ireo 

firenena miara-miombona antoka amin'ny ady atao amin'ny Covid-19. 

Ity fanomezana ity dia manampy ilay famatsiam-bola iatrehana ny hamehana, mitentina 2,5 

tapitrisa dolara natolotr'i Etazonia hanohanana ny ady ataon’ny fanjakana malagasy amin'ny 

Covid-19, sy ny famatsiam-bolan’ny tetikasa ara-pahasalamana USAID izay mitentina 2,2 

tapitrisa dolara hiatrehana ny valan’aretina. Ny governemanta amerikana no firenena 
manampy be indrindra an’i Madagasikara eo amin'ny sehatry ny fahasalamana, izay nitentina 

72 tapitrisa dolara tamin'ny taona 2020 hamatsiana ny asa ara-pahasalamanan’ny USAID. 

